
AUGLÝSING

um staðfestingu samnings milli Grindavíkurbæjar og Reykjanesbæjar
vegna barnaverndarþjónustu.

Innviðaráðuneytið og mennta- og barnamálaráðuneytið hafa staðfest meðfylgjandi samning milli
Grindavíkurbæjar og Reykjanesbæjar með vísan til 11. gr. barnaverndarlaga nr. 80/2002.

Samningurinn er gerður á grundvelli 96. gr. sveitarstjórnarlaga nr. 138/2011 og tekur Reykjanesbæjar að sér
þau verkefni og veitingu þeirrar þjónustu sem kveðið er á um í samningnum, sem birtur er sem fylgiskjal með
auglýsingu þessari.

Innviðaráðuneytinu, 5. október 2026.

F. h. r.
Aðalsteinn Þorsteinsson.

Mennta- og barnamálaráðuneytinu, 5. október 2026.

F. h. r.
Anna Tryggvadóttir.

Fylgiskjal.

Reykjanesbær, kt. 470794-2169, og Grindavíkurbær, kt. 580169-1559, gera með sér eftirfarandi samning:

SAMNINGUR
milli Grindavíkurbæjar og Reykjanesbæjar

vegna barnaverndarþjónustu.

1. gr.
Umdæmi barnaverndarþjónustunnar.

Sveitarfélögin Reykjanesbær og Grindavíkurbær (hér eftir „aðildarsveitarfélög“ eða „samningsaðilar“) reka
saman barnaverndarþjónustu fyrir Reykjanesbæ og Grindavíkurbæ (hér eftir „barnaverndarþjónustan“).

Markmið barnaverndarþjónustunnar er að stuðla að réttindum barna til verndar og umönnunar og tryggja að
börn sem búa við óviðunandi aðstæður eða börn sem stofna heilsu sinni og þroska í hættu fái nauðsynlega aðstoð.

Samkvæmt Hagstofu Íslands var sameiginlegur íbúafjöldi þessara sveitarfélaga 1. janúar 2026 23.516, þar af
íbúar með lögheimili í Grindavík 819.

Samningsaðilar mynda sameiginlegt umdæmi um barnaverndarþjónustu og uppfylla skilyrði 1. mgr. 11. gr.
barnaverndarlaga nr. 80/2002 um lágmarksíbúafjölda. Þjónustusvæðið er ekki sjálfstæður lögaðili.

Samningsaðilar eru aðilar að samningi um rekstur umdæmisráðs barnaverndar fyrir sveitarfélögin á
Suðurnesjum, Sveitarfélagið Árborg og Félagsþjónustu Rangárvalla- og Vestur-Skaftafellssýslu bs. sem gerður var
með vísan til 14. gr. barnaverndarlaga nr. 80/2002.

2. gr.
Leiðandi sveitarfélag og valdheimildir.

Með samningi þessum felur Grindavíkurbær Reykjanesbæ að vera leiðandi sveitarfélag í framkvæmd og
rekstri barnaverndarþjónustu skv. 10., 11. og 12. gr. barnaverndarlaga nr. 80/2002 og 96. gr. sveitarstjórnarlaga nr.
138/2011.

Reykjanesbær er leiðandi sveitarfélag í skilningi 96. gr. sveitarstjórnarlaga og felur það í sér að
Grindavíkurbær hafi framselt vald til töku ákvarðana á grundvelli barnaverndarlaga nr. 80/2002 til
Reykjanesbæjar. Reykjanesbær ber ábyrgð á að skipa hæfu starfsfólki í barnaverndarþjónustuna, sbr.
barnaverndarlög nr. 80/2002, vegna vinnslu mála hjá barnaverndarþjónustunni í heild og fer með yfirstjórn
barnaverndarþjónustunnar auk þess að fara með ráðningarsamband og allar stjórnunarheimildir gagnvart
starfsmönnum barnaverndarþjónustunnar. Reykjanesbær sér um afgreiðslu launa til starfsmanna og stendur skil á
lögbundnum greiðslum, lífeyrissjóðsgreiðslum og iðgjöldum til stéttarfélaga. Grindavíkurbær leggur til
starfsaðstöðu fyrir starfsfólk barnaverndarþjónustunnar þegar á þarf að halda.

Reykjanesbær annast því verkefni barnaverndarþjónustu samkvæmt 10. gr. barnaverndarlaga, sem ekki eru
sérstaklega falin öðrum. Samningi þessum fylgir samþykkt um fullnaðarafgreiðslu mála hjá Reykjanesbæ skv. 3.
mgr. 12. gr. barnaverndarlaga. Samþykktin er ófrávíkjanlegur hluti samnings þessa. Reykjanesbær ber því ábyrgð
á fullnaðarafgreiðslu barnaverndarmála á starfssvæði samningsins og skal Grindavíkurbær tryggja að valdframsal
til Reykjanesbæjar sé í samþykkt um stjórn og fundarsköp sveitarfélagsins.

Ekki er þörf á staðfestingu á ákvörðun um framkvæmd verkefnisins með vísan til 6. liðar 4. mgr. 96. gr.
sveitarstjórnarlaga nema þess sé sérstaklega getið í samningi þessum. Það er sameiginlegur vilji
aðildarsveitarfélaganna að jafnræðis sé gætt í vinnu með börnum og fjölskyldum þeirra óháð búsetu þeirra.

3. gr.
Verkefni barnaverndarþjónustu.

Barnaverndarþjónustan í Reykjanesbæ undirbýr og fer fram á úrskurð umdæmisráðs vegna mála sem lúta
úrskurðarvaldi ráðsins.

Barnaverndarþjónustan í Reykjanesbæ setur reglur um veitingu fjárstyrks vegna málsmeðferðar hjá
barnaverndarþjónustunni til greiðslu lögmannsaðstoðar, sbr. 47. gr. barnaverndarlaga nr. 80/2002. Starfsfólk
barnaverndarþjónustu Reykjanesbæjar myndar barnaverndarteymi sem annast barnaverndarþjónustu og ráðgjöf á
grundvelli barnaverndarlaga. Starfsfólk barnaverndarþjónustu annast móttöku á barnaverndartilkynningum og
skráningum og annast úrvinnslu þeirra í samráði við yfirmann barnaverndarþjónustunnar.

Barnaverndarþjónustan heldur að lágmarki einn fund í viku og varða fundir afgreiðslu og úthlutun mála,
málsmeðferð og könnun. Teymisstjóri barnaverndarþjónustunnar ber ábyrgð á fundum, boðun þeirra og stjórn
fundar. Fundirnir eru til þess að ákvarða málsmeðferð og taka ákvarðanir í einstaka málum sem starfsmenn
framfylgja. Fundina situr starfsfólk barnaverndarþjónustu og eftir atvikum lögfræðingur Reykjanesbæjar. Verklagi
barnverndarþjónustunnar er nánar lýst í áðurnefndum samþykktum um fullnaðarafgreiðslu mála hjá Reykjanesbæ
sem fylgja samningi þessum.

4. gr.
Samráð.

Aðildarsveitarfélögin skuldbinda sig til þess að hafa gagnvirkt samráð um ákvarðanir innan þessa samstarfs
sem hafa áhrif á fjárhagslegar skuldbindingar þeirra eða leiða til verulegra breytinga á veittri þjónustu í
málaflokknum.

Aðildarsveitarfélögin fjalla um stefnumótun þjónustunnar, almennan rekstur, starfsáætlun, rekstraryfirlit sem
og fjárhagsáætlun. Þegar slík mál eru lögð fyrir velferðarráð Reykjanesbæjar skal málið einnig lagt fram til
umsagnar í samfélagsnefnd (félagsmálanefnd) Grindavíkurbæjar.

Haldinn skal fundur árlega með samningsaðilum, eigi síðar en 1. október ár hvert til að meta samstarfið.
Reykjanesbær skal boða til fundar með mánaðar fyrirvara þar sem samstarf sveitarfélaganna skal rætt, sem og
hugsanlegar breytingartillögur bornar upp og ræddar. Ef til breytinga kemur fer um málsmeðferðina skv. 7. gr.
samnings þessa.

5. gr.
Kostnaðarskipting.

Við kostnaðarútreikning á samningi þessum er tekið mið af íbúafjölda hvors sveitarfélags miðað við 1. janúar
ár hvert.

Sameiginlegur kostnaður sem skiptist eftir íbúafjölda aðildarsveitarfélaga:

a. Yfirstjórn og öll stjórnsýsla er snýr að barnaverndarþjónustunni.

b. Móttaka og umsýsla barnaverndartilkynninga.
c. Ákvarðanataka og ábyrgð á vinnslu barnaverndarmála.

d. Bakvakt barnaverndar.
e. Innra gæðaeftirlit með barnaverndarþjónustu.

Reykjanesbær skuldbindur sig til að afmarka framangreindan sameiginlegan kostnað í bókhaldi
sveitarfélagsins.

Greiðsla vegna þjónustunnar skal endurskoðuð ár hvert miðað við íbúafjölda samkvæmt Hagstofu Íslands í
janúar ár hvert.

Fyrir þjónustuna á árinu 2026 greiðir Grindavíkurbær fjárhæð kr. 422.176 pr. mánuð vegna sameiginlegs
kostnaðar og byggir fjárhæðin á hlutdeild Grindavíkurbæjar í samræmi við íbúafjölda og áætluðum
sameiginlegum kostnaði skv. 2. mgr. frá gildistöku samings og út árið 2026.

Greiðslur byggja á áætlun um kostnað við þjónustuna. Verði veruleg breyting á kostnaði, til hækkunar eða
lækkunar, meira en 3% frávik frá áætlun, skal taka kostnaðarskiptinguna upp.

Reykjanesbær sendir Grindavíkurbæ reikning vegna þjónustunnar ársfjórðungslega. Reikningnum skal fylgja
sundurliðun á þeim kostnaði sem Grindavíkurbæ ber að greiða.

Sérkostnaður hvers aðildarsveitarfélags:

Kostnaður vegna fósturráðstafana og vistana á einkaheimilum til lengri og skemmri tíma, sem og
stuðningsfjölskyldna, greiðist af lögheimilissveitarfélagi barns. Jafnframt lögfræðiþjónusta í barnavernd, þ.e.
ráðgjöf, framfylgd mála fyrir umdæmisráð sem og styrkur til aðila máls til greiðslu lögmannskostnaðar. Einnig
annar kostnaður sem til kemur vegna úrræða og stuðnings á grundvelli barnaverndarlaga, s.s. sálfræðiviðtöl,
persónuleg ráðgjöf, tilsjón og fjölskyldustuðningur inn á heimili. Einnig sérstaklega stórir kostnaðarliðir eins og
málskostnaður fyrir dómstólum, forsjárhæfnimat og annað eftir atvikum í samráði milli teymisstjóra
barnaverndarþjónustu Reykjanesbæjar og sviðsstjóra félagsþjónustu- og fræðslusviðs hjá Grindavíkurbæ.

Teymisstjóri barnaverndarþjónustunnar skal með góðum fyrirvara gera sviðsstjóra félagsþjónustu- og
fræðslusviðs Grindavíkurbæjar grein fyrir væntanlegum kostnaði sem kemur til með að falla á sveitarfélagið
vegna þessa sérkostnaðar og skal sérstakur reikningur sendur vegna þessa.

6. gr.
Uppsögn sveitarfélags.

Ákveði Grindavíkurbær að segja upp samningi þessum skal tilkynna það með skriflegum hætti til
Reykjanesbæjar fyrir 1. júlí vegna næsta árs á eftir.

Uppsagnarfrestur er eitt ár í samræmi við 4. mgr. 96. gr. sveitarstjórnarlaga nr. 138/2011.

7. gr.
Endurskoðun.

Við gerð þessa samnings er miðað við ákveðnar forsendur, sbr. kostnaðarskiptingu í 5. gr. samnings þessa.

Samningsaðilar eru sammála um að ef þessar samningsforsendur breytast í verulegum atriðum geti þeir
hvenær sem er á samningstímanum óskað eftir endurskoðun á samningnum. Skal erindi þar að lútandi sent
skriflega til bæjarstjóra hvors sveitarfélags um sig til frekari afgreiðslu. Sviðsstjóri velferðarsviðs Reykjanesbæjar
boðar til fundar með samningsaðilum eigi síðar en 4 vikum frá móttöku slíks erindis.

Sé talin þörf á endurskoðun skal unnið að breytingartillögum og málið lagt fyrir sveitarstjórnir beggja
aðildarsveitarfélaga. Ef breytinga á samningi þessum gerist þörf skal málið lagt fyrir sveitarstjórnir samningsaðila
að barnaverndarþjónustunni í tvígang. Auk þess skal óska eftir staðfestingu viðeigandi ráðuneytis sem fer með
málefni barnaverndarþjónustu, sbr. 18. og 93. gr. sveitarstjórnarlaga nr. 138/2011.

8. gr.
Meðferð ágreiningsmála.

Rísi ágreiningur vegna samnings þessa skulu aðilar reyna sættir, en reynist það nauðsynlegt að reka mál
vegna samningsins, skal það rekið fyrir Héraðsdómi Reykjaness.

Nr. 1102 5. október 2026



9. gr.
Gildistaka.

Samningur þessi öðlast gildi við birtingu í B-deild Stjórnartíðinda.

Samningur þessi er ótímabundinn með uppsagnarákvæði, sbr. 6. gr. samnings þessa.

Af samningi þessum eru gerð þrjú samhljóða eintök, eitt handa hvorum samningsaðila og eitt til ráðuneytis
sem fer með málefni barnaverndarþjónustu, í samræmi við 93. gr. sveitarstjórnarlaga nr. 138/2011.

SAMÞYKKT

um fullnaðarafgreiðslu mála hjá barnaverndarþjónustu Reykjanesbæjar
samkvæmt 3. mgr. 12. gr. barnaverndarlaga nr. 80/2002.

1. gr.
Fullnaðarafgreiðsla mála.

Teymisstjóri barnaverndarþjónustu og sviðsstjóri velferðarsviðs fara með vald til fullnaðarafgreiðslu mála
skv. 3. mgr. 12. gr. barnaverndarlaga, nr. 80/2002 og bera ábyrgð á öllum verkefnum og ákvörðunum sem byggja á
barnaverndarlögum sem ekki hafa verið falin öðrum þ.m.t. umdæmisráði, dómstólum eða öðrum stjórnvöldum,
sbr. 2. mgr. 10. gr. barnaverndarlaga, nr. 80/2002.

2. gr.
Endurupptaka mála.

Heimild til afgreiðslu beiðna um endurupptöku máls hafa teymisstjóri barnaverndarþjónustu og sviðsstjóri
velferðarsviðs Reykjanesbæjar. Beri aðili fram kvörtun vegna afgreiðslu barnaverndarþjónustu Reykjanesbæjar
samkvæmt viðauka þessum, skal leiðbeina honum um réttarstöðu sína, m.a. um heimild til að óska endurupptöku
stjórnvaldsákvörðunar hjá barnaverndarþjónustu Reykjanesbæjar með hliðsjón af 24. gr. stjórnsýslulaga nr.
37/1993.

B deild - Útgáfudagur: 20. október 2026

